Mae pawb yn haeddu cael eu cosbi gan Dduw
Darlleniad: Rhufeiniaid 1: 18 – 23

“18 Ond mae Duw yn y nefoedd yn dangos ei fod yn ddig ac yn cosbi’r holl bethau drwg mae pobl yn eu gwneud yn ei erbyn. Maen nhw’n mygu'r gwirionedd gyda’u drygioni. 19 Mae beth sydd i'w wybod am Dduw yn amlwg – mae Duw wedi ei wneud yn ddigon clir i bawb. 20 Er bod Duw ei hun yn anweledig, mae’r holl bethau mae wedi eu creu yn dangos yn glir mai fe ydy'r Duw go iawn, a bod ei allu yn ddi-ben-draw. Felly does gan neb esgus dros beidio credu! 
21 Ond y drwg ydy, er bod pobl yn gwybod fod Duw’n bodoli maen nhw wedi gwrthod ei anrhydeddu a diolch iddo. Yn lle hynny maen nhw wedi hel pob math o syniadau dwl. Maen nhw wir yn y tywyllwch. 22 Ydyn, maen nhw’n meddwl eu bod nhw mor glyfar, ond ffyliaid ydyn nhw go iawn! 23 Yn lle addoli’r Duw bendigedig sy’n byw am byth bythoedd, maen nhw wedi dewis plygu o flaen delwau wedi eu cerfio i edrych fel pethau fydd yn marw - pobl, adar, anifeiliaid ac ymlusgiaid.” 
Cwestiynau i ysgogi trafodaeth, a chanllawiau ateb.
1. Pam fod Duw yn grac?
Am ei fod yn gweld yr holl bethau drwg mae pobl yn eu gwneud. Mae’r holl bethau drwg sy’n cael eu gwneud yn cael eu gwneud yn erbyn Duw, nid yn erbyn pobl eraill yn unig.

2. Pa effaith mae drygioni yn ei gael ar y gwirionedd?
‘Maen nhw’n mygu'r gwirionedd gyda’u drygioni.’ 
3. Beth mae cread Duw yn ei ddangos am ei gymeriad?
‘ ...mae’r holl bethau mae wedi eu creu yn dangos yn glir mai fe ydy'r Duw go iawn, a bod ei allu yn ddi-ben-draw. Felly does gan neb esgus dros beidio credu!’

Os edrychwn ni ar harddwch y Cread, ac ar anifeiliaid a phlanhigion o bob math, fe welwn ni gipolwg o fawredd Duw. Beth am brydferthwch y wawr neu’r machlud? Trefn y dyddiau a’r misoedd? Gogoniant mynyddoedd o dan flanced o eira, neu’r môr yn sgleinio yng ngolau’r haul? 

4. Pam does gan neb esgus dros beidio credu?
Mae Duw yn siarad drwy’r Cread. Er nad ydyn ni’n gallu gweld Duw, mae popeth o’n cwmpas ni yn dystiolaeth ei fod E’n bodoli. Mewn gwirionedd mae’n amhosib credu mai hap a damwain yw’r cyfan oll o’n cwmpas.
5. Pam nad ydy pobl yn credu fod Duw wedi creu’r byd?
Am eu bod wedi troi eu cefnau ar Dduw. Mae nhw’n gwrthod derbyn bodolaeth un Duw byw, sef Tad yr Arglwydd Iesu Grist. Oherwydd fod pobl wedi eu creu i addoli Duw, pan mae pobl yn troi oddi wrtho mae’r awydd i addoli yn dal ynddyn nhw o hyd, felly mae angen dod o hyd i rhywbeth arall i lenwi’r gwacter yn eu bywydau.
6. Beth sy’n digwydd i’n meddyliau ni os nad ydyn ni’n anrhydeddu Duw?
Os nad ydyn ni’n anrhydeddu Duw dyn ni’n dueddol o ddyrchafu ein hunain (ystyried ein hunain yn bwysig). Dyn ni’n meddwl ein bod ni yn gwybod popeth, ac mai ni sy’n iawn bob amser. Yn lle addoli Duw (achos ein bod ni’n rhy glyfar i gredu mewn Duw) dyn ni’n addoli pethau eraill fel pobl, syniadau a delwau o waith llaw.

7. Pa beth dwl sy’n cael ei ddisgrifio yn yr adnod olaf?
Y ffolineb o beidio addoli’r Duw byw, holl-bwerus. Yn lle addoli yr unig wir Dduw, drwy gredu yn ei fab Iesu Grist, mae pobl y plygu o flaen delwau mae pobl wedi eu llunio, a’u haddoli nhw.
8. Sut ddylen ni ymateb i Dduw?

Credu ynddo, diolch iddo, ei anrhydeddu a’i barchu ayyb.

